
Marekebisho 10 ya Katiba yaliyojulikana baadaye kama Azimio la Haki yalipitishwa na theluthi mbili ya kura za Bunge la Kwanza la  
Amerika halafu yakathibitishwa na robo tatu zinazolazimika za mabaraza ya majimbo ya kutunga sheria.  Hifadhi ya kitaifa ya nyaraka 

Kwa sababu raia wengi walihofu kwamba 
serikali kuu mpya iliyowekwa na katiba 
ya amerika ingekuwa na madaraka 

makubwa, marekebisho yalipendekezwa ili ku
linda uhuru wa kuzungumza, wa vyombo vya 
habari, wa dini na wa haki nyingine za msingi. 
kumi zilipitishwa. zinajulikana leo kama 
azimio la haki. 

Rekebisho I  
(Lilithibitishwa tarehe 15, Disemba 1791)

Bunge halitatunga sheria yoyote inayoheshimu 
kuwekwa kwa dini, au kupiga marufuku uhuru wa 
utekelezaji wake; au kuzuia uhuru wa kuzungumza, 
au wa vyombo vya habari; au haki ya watu 
kukusanyika kwa amani, na kulalamikia serikali kwa 
fidia ya manung’uniko.

Rekebisho II  
(Lilithibitishwa tarehe 15, Disemba 1791)

Jeshi la mgambo linalorekebishwa vizuri, likiwa 
lazima kwa usalama wa taifa huru, haki ya watu 
kuweka na kubeba silaha haitaingiliwa. 

Rekebisho III  
(Lilithibitishwa tarehe 15, Disemba 1791)

Hakuna mwanajeshi yeyote atakayepewa malazi 
katika nyumba yoyote kufuatana na agizo la 
serikali, mnamo wakati wa amani, bila ridhaa ya 
mwenye nyumba, ila wakati wa vita, lakini kwa njia 
itakayoelezewa na sheria. 

Rekebisho IV  
(Lilithibitishwa tarehe 15, Disemba 1791)

Haki ya watu kuwa salama binafsi, nyumbani mwao, 
katika nyaraka, na mali, dhidi ya kupekuliwa na 
kukamatwa kusiko na busara, haitakiukwa, hakuna 
hati za upekuzi zitakazotolewa, ila kutokana na 
ukweli yamkini, ukiungwa mkono na taarifa ya kiapo, 
na hasa ikieleza mahali pa kupekuliwa, na watu au 
vitu vitakavyochukuliwa.

Rekebisho V  
(Lilithibitishwa tarehe 15, Disemba 1791)

Hakuna mtu yeyote atakayewajibishwa kwa kosa la 
jinai au uhalifu mwingine, ila kwa utoaji au mashtaka 
rasmi ya baraza kuu la waamuzi wa mahakama, 
isipokuwa katika kesi zinazotokea nchini au katika 

jeshi la wanamaji, au jeshi la mgambo, akiwa katika 
jeshi lenyewe wakati wa vita au hatari kwa umma; 
wala hakuna mtu yeyote atakayeshtakiwa mara mbili 
kwa kosa moja lenye adhabu ya kifo au kifungo; wala 
kulazimishwa katika kesi yoyote ya jinai kuwa shahidi 
dhidi yake mwenyewe, wala kunyimwa maisha, uhuru 
au mali, bila kufuata sheria za nchi; wala mali ya binafsi 
kuchukuliwa kwa matumizi ya umma bila fidia ya haki. 

Rekebisho VI  
(Lilithibitishwa tarehe 15, Disemba 1791)

Katika mashtaka yote, mshtakiwa atafaidika na haki ya 
mashtaka ya haraka na ya hadharani, na baraza adilifu la 
waamuzi wa mahakama katika jimbo na wilaya ambako 
uhalifu ulitokea, wilaya ambayo itakuwa imehakikiwa 
na sheria, na kujulishwa kuhusu maumbile na sababu 
ya mashtaka; kukabiliwa na mashahidi dhidi yake; 
kwa mujibu wa utaratibu wa mahakama wa kupata 
mashahidi wa kumpendelea, na kuwa na msaada wa 
wakili kwa utetezi wake.

Rekebisho VII 
(Lilithibitishwa tarehe 15, Disemba 1791)

Katika mashtaka kwenye sheria zisizoandikwa, ambayo 
thamani ya ubishani itazidi dola ishirini, haki ya 
kushtakiwa kwa baraza la waamuzi wa mahakama 

itahifadhiwa, na ukweli wowote ulioamuliwa na baraza 
la waamuzi hautachunguzwa tena katika mahakama 
yoyote ya Amerika, ila kulingana na kanuni za sheria 
zisizoandikwa.

Rekebisho VIII  
(Lilithibitishwa tarehe 15, Disemba 1791)

Dhamana ya kupindukia haitahitajika, wala faini kubwa 
mno kutozwa, wala kutoa adhabu za kikatili na zisizo 
za kawaida.

Rekebisho IX  
(Lilithibitishwa tarehe 15, Disemba 1791)

Kuorodheshwa kwa haki fulani katika Katiba haku
tatafsiriwa kumaanisha kunyima au kudhalilisha haki 
nyingine zinazoshikwa na wananchi.

Rekebisho X  
(Lilithibitishwa tarehe 15, Disemba 1791)

Madaraka ambayo Katiba haitoi kwa Amerika, wala 
kuyapiga marufuku kwenye majimbo, yamehifadhiwa 
kwa majimbo mtawalia, au kwa wananchi.

Mwakilishi James Madison alishiriki kwa kiwango kikubwa katika kuyaongoza marekebisho 
kupitishwa Bungeni na baadaye kusihi kuthibitishwa katika jimbo lake la Virginia.  

Makamu wa Rais John Adams aliongoza Baraza la Seneti la Amerika wakati tawi hilo la 
Bunge lilipoidhinisha marekebisho.  © Hakimiliki  Taswira za AP

